
KARAPATAN NG MGA NAKALIGTAS MULA 
SA KARAHASAN AT NG MGA MIYEMBRO 
NG PAMILYA NG MGA BIKTIMA NA 
LUMIBAN AT MGA AKOMODASYON 

Nagpapatupad ang Civil Rights Department (Departamento ng Karapatang Sibil, CRD) ng mga 
batas ng California para protektahan ang mga tao mula sa diskriminasyon, panggigipit, at iba 
pang paglabag sa mga karapatang sibil. Simula Enero 1, 2025, nagbibigay ang Batas sa Patas na 
Patatrabaho at Pabahay ng mga proteksyon sa lugar ng trabaho para sa mga nakaligtas mula sa mga 
kwalipikadong aksyon ng karahasan, pati na rin para sa miyembro ng pamilya na nakaligtas mula 
sa kwalipikadong aksyon ng karahasan. Kasama sa mga proteksyon ang karapatang makakuha ng 
mga makatuwirang akomodasyon para sa kaligtasan ng manggagawa o ng kanyang pamilya. Para 
sa mga taong nagtatrabaho para sa employer na may 25 o higit pang empleyado, kasama rin sa mga 
proteksyon ang karapatang lumiban sa trabaho para sa ilang partikular na aktibidad na nauugnay sa 
karahasan. Nasa ibaba ang mga sagot sa mga madalas na itanong tungkol sa mga proteksyong ito. 

MGA PANGKALAHATANG TANONG
1 Ano ang isang kwalipikadong aksyon ng karahasan?

Ang kwalipikadong aksyon ng karahasan ay nangangahulugang: 
• Karahasan sa tahanan
• Sekswal na pag-atake
• Stalking
• Mga aksyon, gawi, o pattern ng gawi na may kinalaman sa pinsala o pagkamatay
• Mga aksyon, gawi, o pattern ng gawi na may kinalaman sa armas (baril) o iba pang 

mapanganib na sandata
• Mga aksyon, gawi, o pattern ng gawi na may kinalaman sa mga pagbabanta ng pinsala o 

pagkamatay
Hindi mahalaga kung inaresto, inusig, o hinatulan ang isang tao para sa kwalipikadong aksyon ng 
karahasan.  

2 Aling (mga) miyembro ng pamilya ang dapat na makaranas ng kwalipikadong aksyon 
ng karahasan para magkaroon ako ng mga proteksyon ito?
Maaaring humiling ang mga empleyado ng pagliban o mga akomodasyon kapag nakaranas 
ng kwalipikadong aksyon ng karahasan ang kanilang anak, magulang, lolo o lola, apo, kapatid, 
asawa, kinakasama, o itinalagang tao. Ang itinalagang tao ay maaaring isang taong nauugnay 
sa pamamagitan ng dugo, gaya ng tita o tito, o taong katumbas ng isang miyembro ng pamilya, 
gaya ng matalik na kaibigan. Maaaring limitahan ng mga epleyado ang pagliban para sa isang 
itinalagang tao sa isang 12 buwan na panahon. 

3 Maaari bang mandiskrimina o maghinganti laban sa akin o aking miyembro ng 
pamilya ang employer ko dahil sa pagiging biktima ng isang kwalipikadong aksyon ng 
karahasan?
Hindi. Ang isang employer ay hindi maaaring magtanggal sa trabaho, magdiskrimina, o 
maghinganti laban sa isang empleyado dahil siya, o ang kanyang miyembro ng pamilya, ay isang 
biktima ng isang kwalipikadong aksyon ng karahasan. 

PAGLIBAN SA TRABAHO

4 Kailangan kong lumiban sa trabaho dahil isa akong biktima ng isang kwalipikadong 
aksyon ng karahasan, o biktima ng kwalipikadong aksyon ng karahasan ang aking 
pamilya. Ano ang mga karapatan ko?
Pinapayagan ang lahat ng empleyadong nakakaranas ng kwalipikadong aksyon ng karahasan na 
lumiban sa trabaho para kumuha ng restraining order o utos ng pagpigil o iba pang tulong para 
tiyakin ang kalusugan, kaligtasan, o kapakanan niya o ng kanyang anak.   
Ang mga empleyadong nagtatrabaho para sa isang employer na may 25 o higit pang empleyado 
at na nakakaranas ng kwalipikadong aksyon ng karahasan ay pinapayagan na lumiban para 
lumahok sa mga aktibidad para sa kanilang kalusugan at kaligtasan, kasama ang paghahanap ng 
mga serbisyong pansuporta o pangkalusugan, pakikibahagi sa mga sibil o kriminal na paglilitis, 
paglipat, o pangangalaga para sa napinsalang pamilya dahil sa isang kwalipikadong aksyon ng 
karahasan. Totoo rin ito para sa mga empleyadong may miyembro ng pamilya na nakakaranas ng 
kwalipikadong aksyon ng karahasan.

5 Gaano katagal ang pwede kong iliban sa trabaho matapos maranasan ang isang 
kwalipikadong aksyon ng karahasan?
Ang mga empleyadong nakaranas ng kwalipikadong aksyon ng karahasan ay pinapayagang 
kumuha ng hanggang 12 linggo ng pagliban sa trabaho para sa mga aktibidad na protektado 
ng batas. Ang isang empleyadong may miyembro ng pamilya na pumanaw bilang resulta ng 
kwalipikadong aksyon ng karahasan ay pinapayagan din ng hanggang 12 linggo na pagliban para 
sa mga aktibidad na ito. 
Ang isang empleyadong may miyembro ng pamilya na nakaligtas sa isang kwalipikadong aksyon 
ng karahasan ay may karapatan sa hanggang 10 araw ng pagliban sa trabaho para sa mga 
aktibidad na protektado ng batas. Maaaring gamitin ang hanggang limang araw para tulungan 
ang isang miyembro ng pamilya na lumipat ng lokasyon, kung saan kasama ang paghahanap 
para sa pabahay o pagtatala sa mga bata sa bagong paaralan o pangangalaga sa bata. 

6 Maaari ko bang gamitin ang pagliban para sa bakasyon, sakit, o iba pang anyo ng 
pagliban para lumiban sa trabaho pagkatapos makaranas ng kwalipikadong aksyon ng 
karahasan?
Maaaring gamitin ng mga empleyado ang available na bakasyon, bayad na pagliban sa trabaho, 
personal na pagliban, o bayad na pagliban dahil sa sakit para lumiban para sa alinman sa 
mga dahilang inilarawan sa mga madalas na itanong (FAQ) na ito. Kung kwalipikado rin ang 
isang empleyado para sa pagliban sa ilalim ng pederal na Batas sa Pagliban para sa Pamilya 

at Medikal na Kadahilanan (Family and Medical Leave Act, FMLA) o Batas sa Mga Karapatan ng 
Pamilya (California Family Rights Act, CFRA), kasabay ring tumatakbo ang kanilang pagliban na 
nagreresulta mula sa kwalipikadong aksyon ng karahasan. Ang ibig sabihin nito, walang karapatan 
ang mga empleyado para sa magkakasunod na pagliban. Kung gagamitin nila ang FMLA o CFRA 
para kumiban para sa alinman sa mga dahilang inilarawan sa FAQ na ito, maaari nitong bawasan 
o pigilan ang kanilang kakayahang gamitin ang FMLA o CFRA para sa iba pang dahilan (gaya ng 
pagkatapos ng kapanganakan ng isang bata). 

7 Gaano katagal na abiso ang dapat kong ibigay sa aking employer bago lumiban sa 
trabaho pagkatapos makaranas ng kwalipikadong aksyon ng karahasan?
Dapat magbigay ang mga empleyado ng makatuwirang paunang abiso bago lumiban maliban 
kung hindi posible ang paunang abiso. 

8 Paano kung mayroon akong walang pahintulot na pagliban sa trabaho pagkatapos 
makaranas ng kwalipikadong aksyon ng karahasan?
Ang isang employer ay hindi maaaring magdisiplina o umaksyon laban sa empleyado para sa 
walang pahintulot na pagliban kung ang empleyado, sa loob ng makatuwirang panahon, ay 
nagbigay ng impormasyon (tinatawag na sertipikasyon) na nangyari ang aksyon ng karahasan 
kung hiniling ito ng employer. Maaaring kasama sa sertipikasyon ang:
• Mga ulat ng pulisya
• Mga ulat ng hukuman o iba pang patunay ng pagharap sa hukuman
• Dokumentasyon mula sa sumusuportang tagabigay ng serbisyo
• Isang pahayag na pinirmahan ng empleyado o isang taong kumikilos sa ngalan niya
• Iba pang dokumentasyong nagbeberipika na may nangyaring kwalipikadong aksyon ng 

karahasan 
Kailangan ng employer mo na panatilihing kumpidensyal ang mga kahilingan sa pagliban at 
dokumentasyon na nauugnay sa pagdanas ng kwalipikadong aksyon ng karahasan. Ang mga 
tanging pagbubukod ay kapag inaatas ng pederal o pang-estadong batas ang paghahayag 
— halimbawa, bilang tugon sa isang may-bisang utos ng hukuman o subpoena — o kapag 
kinakailangan ang paghahayag para protektahan ang kaligtasan ng empleyado sa trabaho, gaya 
ng pagtawag sa pulisya para mag-ulat ng agarang panganib. Dapat abisuhan ng mga employer 
ang mga empleyado bago ihayag ang impormasyon nila o ng kanilang miyembro ng pamilya.   

MGA MAKATUWIRANG AKOMODASYON NA NAUUGNAY SA 
KALIGTASAN  

9 Ano ang magagawa ko para maramdaman kong ligtas ako sa trabaho pagkatapos 
makaranas ng kwalipikadong aksyon ng karahasan? 
Ang mga empleyadong nakakaranas ng kwalipikadong aksyon ng karahasan, o may miyembro ng 
pamilya na nakakaranas ng kwalipikadong aksyon ng karahasan, ay maaaring humiling ng mga 
pagbabago sa kanilang lugar ng trabaho (tinatawag na mga makatuwirang akomodasyon) para 
tiyakin ang kanilang kaligtasan sa trabaho. Kasama sa mga halimbawa ng mga akomodasyon ang:
• Paglipat, muling pagtatalaga, o binagong iskedyul

• Pagpapalit ng iyong numero ng telepono sa trabaho 
• Pahintulot na magdala ng telepono sa trabaho
• Pagbabago ng istasyon ng trabaho mo
• Pagkakabit ng lock
• Tulong sa pagdokumento ng karahasan sa tahanan, sekswal na pag-atake, stalking, o iba pang 

kwalipikadong aksyon ng karahasan na nangyayari sa lugar ng trabaho
• Pagpapatupad ng mga pamamaraan para sa kaligtasan 
• Pagsasaayos ng istruktura ng trabaho, pasilidad ng lugar ng trabaho, o kinakailangan sa 

trabaho
• Pag-refer sa isang organisasyon para sa tulong sa biktima
Maaaring humiling ang mga employer ng sertipikasyon (tingnan ang tanong 8) para patunayan 
na nauugnay sa isang kwalipikadong aksyon ng karahasan ang kahilingan para sa akomodasyon. 

10 Kailangan bang ibigay ng employer ang aking partikular na kahilingan para sa 
akomodasyon? 
Depende ito. Dapat makipagtulungan ang mga employer sa mga empleyado para pag-isipan 
kung aling akomodasyon ang naaangkop para sa sitwasyon. Tinatawag itong interaktibong 
proseso at isa itong kinakailangan sa ilalim ng batas. Kapag nagpapasya kung pahihintulutan ang 
kahilingan para sa akomodasyon sa ilalim ng batas na ito, dapat isaalang-alang ng employer ang 
anumang agarang panganib na hinaharap ng empleyado o ng kanyang miyembro ng pamilya.
Maaari ding isaalang-alang ng mga employer kung ang hiniling na akomodasyon ay gumagawa 
ng labis-labis na kahirapan (makabuluhang oras at/o gastos) para sa employer o na gagawing 
hindi ligtas ang lugar ng trabaho para sa iba pang empleyado. Kung ganoon ang sitwasyon, hindi 
kailangang pahintulutan ng employer ang kahilingang ito. Ngunit dapat na makipagtulungan ang 
employer sa empleyado para tukuyin ang mga alternatibong akomodasyon na natutugunan pa rin 
ang mga pangangailangan ng empleyado na nauugnay sa kaligtasan nang hindi nagpapataw ng 
labis-labis na kahirapan sa employer. 

11 Maaari ba akong humiling ng higit sa isang makatuwirang akomodasyon para sa aking 
kaligtasan?
Walang limitasyon sa uri o bilang ng mga akomodasyon na maaaring hilingin ng isang 
empleyado. Kung magbabago ang sitwasyon at kailangan mo ng bago o ibang akomodasyon, 
ipaalam ito sa iyong employer. Dapat makibahagi ang iyong employer sa pag-iisip kasama ang 
empleyado (tinatawag na interaktibong proseso), nang isinasaalang-alang ang mga salik na 
inilarawan sa tanong 10. 

MGA REKLAMO SA MGA KARAPATANG SIBIL

12 Paano kung lumabag ang isang employer sa batas na pinoprotektahan ang mga 
biktima (at ang mga miyembro ng pamilya ng mga biktima) ng kwalipikadong aksyon 
ng karahasan?

Kung tinanggihan ang iyong kahilingan para sa pagliban o mga akomodasyon, o negatibo 
kang tinrato dahil nakaranas ka o ang iyong miyembro ng pamilya ng kwalipikadong aksyon ng 
karahasan, maaari kang maghain ng reklamo sa Departamento ng Mga Karapatang Sibil sa loob 
ng tatlong taon ng mga aksyon ng employer.  

PARA MAGHAIN NG REKLAMO  
Civil Rights Department
calcivilrights.ca.gov/complaintprocess  
Walang Bayad: 800.884.1684  
TTY: 800.700.2320  
California Relay Service (711)  
Mayroong kapansanan na nangangailangan ng makatuwirang akomodasyon? Matutulungan ka 
ng CRD sa iyong reklamo.  
Para sa mga pagsasalin ng patnubay na ito, bisitahin ang www.calcivilrights.ca.gov/posters/
employment 

Ang patnubay na ito ay para sa mga layuning pang-impormasyon lamang, hindi nagtatatag 
ng makabuluhang patakaran o mga karapatan, at hindi bumubuo ng legal na payo.  

